Коми Республикаса Веськӧдлан котыр кутас примитны быд сикас мераяс, медым видзны челядьӧс да том йӧзӧс алкоголизмысь.

Татшӧм видзӧдлас висьталіс Коми Республикаса юрнуӧдысь Сыктывкарын «Юӧра поток» том йӧзлӧн медиафорумын участвуйтысьяскӧд - журналистъяскӧд сёрнитігӧн. Вячеслав Гайзерӧн пыртӧм оланпас бала, мый серти оз кутны вузавны омӧля коддзӧдысь тонизируйтан юанторъяс, видлаласны Коми Республикалӧн Каналан Сӧветса депутатъяс косму тӧлысь 24 лунӧ.

«Тӧлысь сайын Веськӧдлан котырлӧн заседание вылын вайӧдісны веськыда шемӧсмӧдана лыдпасъяс сы йылысь, мый Россияын алкоголь юысьяслӧн шӧркодь арлыдыс 12-13 арӧс. И татшӧмторйыс артмӧ сэк, кор алкоголь паськӧдӧмысь ӧтчукӧра уджъяс нуӧдсьӧны йӧз костын. Мед кӧть коді мый шуӧ, а миян видзӧдлас оз вежсьы: торъя верстьӧ йӧз кӧ лыддьӧны, мый позьӧ юны спирта юанторъяс — тайӧ налӧн делӧ, налӧн организм да налӧн олӧм. Но сэтчӧдз, кытчӧдз эм позянлун   быд сикас бур туйясӧн видзны миянлысь челядьӧс, налысь дзоньвидзалун — ми кутам тайӧс вӧчны», - пасйис Вячеслав Гайзер.

Республикаса юрнуӧдысь уськӧдіс тӧд вылӧ сэтшӧмтор, мый Коми Республикаын эм алкогольлы паныд водзмӧстчан опыт: «Позьӧ казьтыштны миянлысь, сідз шусяна, пиволы паныд оланпас. Сійӧ куим тӧлысьнас, пока вӧлі вына, алкоголизация лыдпасъясыс, код юрӧн мыж вӧчан лыдпасъясыс, сы лыдын томуловӧн, усисны. И кӧть миянлысь оланпас эз примит прокуратура, бӧрынджык сійӧс примитісны федеральнӧй тшупӧдын. И талун ми аддзам, мый серпасыс, мед кӧть и ньӧжйӧ, но вежсьӧ бурланьӧ. Ми зэв бура гӧгӧрвоам, мый йӧзыслы колӧ сетны позянлун бӧрйыны бурджыктор спирт юанторйысь — стӧч сы могысь ми кыскам уна йӧза физкультура занятиеяс вылӧ, стӧч сы могысь сетам отсӧг ичӧт проектъяслы ӧшинювъясын спорт площадкаяс лӧсьӧдӧм вылӧ, корам том йӧзӧс да верстьӧ йӧзӧс ветлыны спорт секцияясӧ. Но та дырйи, ми кӧ аддзам, мый позьӧ вӧчны нӧшта ӧти воськов йӧзӧс лёк привычкаысь ӧлӧдӧмын — миянлы колӧ тайӧс вӧчны».  
